
Hóast rokfundir, so valdar eisini friður 
á politiska vígvøllinum nú á jólum.

Tað stóð á gomlum nøglum, tá and­
støðan reisti misálit á landsstýriskvinn­
una í mentamálum – sum løgmaður 
hevði friðað – í sambandi við óheimiðl­
aðu nýtsluna av pengum í sambandi 
við Glasir. Men hon kom á mál hóast 
flúrar og sker – og tí, at tey í hennara 
parti, sum ikki vildu blástempla hana, 
atkvøddu blankt. Ein blonk atkvøðu í 
hesum føri tað sama sum ein stuðulsat­
kvøða, tí 17 skulu til fyri at fella eitt 
landsstýrisfólk við misáliti.

Friður á jørð og í menniskjum góður 
tokki er kjarnin í jólaboðskapinum, og 
tíbetur verður tað ofta gjørt nógv fyri, 
at tað á jólum skal vera friður – og 
vápnahvíld á jólum er vorðin kent fyri­

brigdi frá veraldarbardaganum fyrra, 
sum endaði fyri 100 árum síðani. Tiltik­
in er jólafriðurin í 1914.

Tað var ógvuliga kalt á vígvøllilnum 
hetta árið, og tað var alt annað enn 
hugaligt í skotgrøvunum. Tað var so 
mikið stutt millum fíggindalegurnar, at 
tað bar pørtunum til at rópa ímillum og 
harvið at háða hvønn annan.

Men á jólum vitjaði friðurin og góði 
tokkin á hermótinum, har tað var av­
kavað. Stóri dagurin hjá týskarum var 
jólaaftan, og teir kveiktu ljós og fóru at 
syngja »Stille Nacht«. Hetta sóu og 
hoyrdu bretarnir. Hjá teimum var stóri 
dagurin jóladagur. Teir svaraðu aftur 
við at syngja »O Come All Ye Faithful«, 
og jólaaftan og jólanátt varð vápnahvíld 
og sálmasangur.

Nakrar tímar frammanundan var 
hetta púra óhugsandi, men teir, sum 
vóru á vígvøllinum, vóru vitni til og 
fingu lut í friðinum og góða tokkanum, 
og tað eru fleiri søgur um, at teir fóru úr 
skotgrøvunum og gingu fram á vígvøll­
in, har teir ynsktu hvørjum øðrum eini 
gleðilig jól.

Vápnahvíldin gav hermonnunum 
kærkomið høvi at koma fyri seg og eis­
ini at fara út á vígvøllin eftir teimum, 
sum vóru falnir, og at syrgja fyri, at teir 
fingu eina heiðurliga jarðarferð.

Vit kunnu so, um vit vilja, sammeta 
hetta við okkara egna gerandisdag. Við 
vónini um frið á fold og góðan tokka í 
menniskjum ynskja vit viðskiftafólkum 
okkara og øllum føroyingum eini gleði­
lig jól.

Boriliðin í Eysturoyartunlinum eru farin í 
jólafrí, og sprongt verður ikki meira í ár. 
Hesa vikuna hava teir sprongt 43 metrar. 
Nú eru sprongdir 8.875 metrar av 11.250 
metrum í Eysturoyartunlinum. Byrjað 
verður aftur eftir nýggjár.

Í seinastu viku vórðu 27 metrar 
sprongdir Hvítanesmegin, og í alt eru nú 
sprongdir 4.262 metrar frá Streymoyar­
landinum. Einki er sprongt av sjálvum 
tunlinum frá rundkoyringini og suður 
móti Hvítanesi. Sprongt hevur í staðin 
verið fyri einum pumpubrunni. Frá 

rundkoyringini og 
móti Rókini hava 
teir hesa vikuna 
sprongt 16 metrar. 
Har eru í alt 
sprongdir 1.434 
metrar.

Spreingja 
ikki meira í ár

EYSTUROYARTUNNIL

Les eisini blaðið
á telefonini

Hurðin í KFUK er 
opin jólaaftan

Síða 16-17

500 børn fingu 
hjálp á jólum

Síða 17

Siðvanda Jólakonsertin, har Gøtu Kirkju 
Ungdómskór syngur jólini inn, verður 
komandi leygarkvøld 22. desember kl. 19.30. 
Hetta er samstundis einasta jólakonsertin í 
ár, har kórið syngur alla sína jólaskrá, sum er 
bæði fjølbroytt og áhugaverd.

At syngja jólini inn saman við Gøtu kirkju 
ungdómskórið, plagar at vera eitt serliga gott 
upplivilsi.

Skráin hjá kórinum hesaferð er í ein ávís­
an mun siðbundin, men fer eisini at fevna 
um nýggjari jólaløg. Av skránni verður alt 
frá siðbundnum jólaløgum í eldri og nýggjari 
formi, til Pentatonix og víðari til Samiskan 

jólajoik framførd. So verð vælkomin til at 
seta dám á løtuna saman við kórinum. 

Áhoyrararnir fáa sjálvandi eisini høvi til 
at luttaka aktivt gjøgnum felagssang, og eftir 
konsertina eru øll boðin til ein drekkamunn í 
kirkjukjallaranum.

Kórið verður stjórnað av Símun Hammer, 
organisti í Gøtu kirkju. Umframt at framføra 
acapella, hevur kórið hevur eisini tónleikarar 
á trompet, klaver og orgul við til fleiri av 
sangunum/verkunum.

Konsertin er ókeypis, men høvið verður 
at lata eina gávu til virksemið hjá kórinum.

Ungdómskórið syngur 
jólini inn í Gøtu kirkju


